
Артыкул прысвечаны выяўленню асаблівасцей функцыянавання мужчынскіх асабовых імѐн на тэрыторыі 

Бешанковіцкага раѐна ў XIX стагоддзі. У працы аналізуецца сучасны стан развіцця рэгіянальнай анамастыкі. Ма-

тэрыялам для даследавання паслужылі архіўныя матэрыялы, сабраныя ў Нацыянальным гістарычным архіве 

Беларусі. Праводзіцца этымалагічны, словаўтваральны аналіз мужчынскіх намінацый, супастаўляюцца атрыманыя 

дадзеныя з інвентаром гараджан г. Віцебска XVI–XVIII стст. Вызначаюцца найбольш пашыраныя фанетычныя і 

марфалагічныя змены. У ходзе фанетычна-марфалагічнага аналізу вызначаецца, што на даследаванай тэрыторыі 

распаўсюджаны размоўна-бытавыя і традыцыйна-царкоўныя формы імѐн. Робіцца вынік аб тым, што найбольшы 

ўплыў на фарміраванне мясцовага іменніка таго часу аказаў праваслаўны каляндар. Наяўнасць шматварыянтных 

форм мужчынскіх намінацый дазваляе гаварыць аб несфарміраванасці арфаграфічных норм фіксацый імѐн і ў XIX 

стагоддзі. 

The article is devoted to finding out features of functioning of masculine names in Beshenkovichy district in the XIX century.  

In the work the current state of development of regional onomastics is analyzed. Materaily for the research the documents 

collected in the National Historical Archive of Belarus served. Etymological, word-building analysis of masculine names is 

carried out, the obtained data are compared with the inventory of citizens of Vitebsk of the XVI–XVIII centuries. Phonetic 

and morphological changes of names are established. In the course of the phonetic and morphological analysis the following 

conclusion is drawn: in the studied territory colloquial and household and traditional and church forms of names function. 

The Orthodox calendar has the greatest impact on the formation of masculine names. A large number of forms of masculine 

names testify to non formation of spelling norms of fixing of names even in the XIX century. 

сучаснай навуцы ўсѐ большую актуаль-

насць набываюць працы, прысвечаныя 

рэгіянальным даследаванням. Дадзены 

накірунак дазваляе яскрава выявіць моўную 

спецыфіку рэгіѐна, у прыватнасці 

намінатыўную сферу, дзе ўласныя імѐны 

з‟яўляюцца рэпрэзентатарамі духоўнай і матэ-

рыяльнай культуры народа. Аналіз 

рэгіянальнай антрапаніміі дае магчымасць 

выявіць асаблівасці беларускай анамастыкі 

ўвогуле. Вывучэнне сельскіх намінацый у 

дынаміцы тлумачыцца і неабходнасцю  пра-

дэманстраваць змест гістарычнага працэсу  на 

тэрыторыі, які наклаў адбітак на стан 

іменавання. Д.У. Сямыкін у сваѐй працы 

“Антрапанімія Чардынскай рэвізскай казкі 

1711” сцвярждае, што ў адрозненне ад 

тапонімаў асабовыя імѐны адлюстроўваюць 

лексіку актыўнага запасу абмежаванага пра-

межку часу [1, с. 4]. 

Даследаванне рэгіянальнай анамастыкі 

прыцягвае ўвагу вялікай колькасці вучоных 

(М.Ю. Бяляева, А.С. Шчарбак, І.А. Каралѐва, 

Г.М. Мезенка, Т.У. Скрабнѐва, В.М. Ляшкевіч, 

Т.А. Карніеўская,  Г.К. Семянькова), але 

пытанні дадзенай галіны вырашаны не да канца. 

На тэрыторыі Беларусі даследаваны толькі 

антрапаніміконы асобных буйных гарадоў 

Брэстчыны, Гомельшчыны, Гродзеншчыны і 

Віцебшчыны. Таму для ўяўлення агульнай 

карціны сістэмы іменавання на Віцебшчыне 

даследаванне рэгіѐнаў застаецца актуальным 

і неабходным. 

Бешанковіцкі раѐн размешчаны ў цэнтры 

Віцебскай вобласці (утвораны 17.07.1924 г.), 

цэнтрам якога з‟яўляецца г.п. Бешанковічы. 

Першыя ўпамінанні пра Бешанковічы датуюц-

ца 1447 годам, па дадзеных А.П. Сапунова, 

Казімір у памяць выратавання сваѐй жонкі ад 

патаплення загадаў пабудаваць у Беларусі 

шэсць цэркваў ў імя святога Ільі-прарока. 

На фарміраванне іменніка жыхароў 

Бешанковіцкага раѐна безумоўна аказвалі 

ўплыў гістарычныя падзеі. Паводле падання, 

Бешанковічы некалі знаходзіліся на месцы су-

часнай вѐскі Мількавічы, на левым беразе За-

ходняй Дзвіны, пазней паселішча было перане-

сена на 6 вѐрст ніжэй. Даследчыкі тапанімікі 

лічаць, што назву Бешанковічы атрымалі ад 

слова “бешань” – надзвычай імклівая плынь на 

сярэдзіне ракі. З назвай даследуемага рэгіѐна 

звязаны такія імѐны, як Леў Казімір Сапега, 

Агінскія, пры якіх аўтарытэт мястэчка ў 

эканамічным і культурным жыцці значна вы-

рас. Адбываўся хуткі працэс урбанізацыі.  

У Бешанковічы і наваколле ў сярэдзіне XVIII ст. 

прыбывалі стараверы, піліпаўцы. З сярэдзіны 

XVIII ст. населены пункт налічваў каля 6 тысяч 

жыхароў. Пасля першага падзелу Рэчы 

Паспалітай у 1772 годзе ўся задзвінская частка 

маѐнтка Бешанковічы перайшла да Расіі. Мяжа 

праходзіла па Заходняй Дзвіне. Такім чынам, 

Бешанковічы з суседнімі землямі былі падзеле-

ны на дзве часткі, што знаходзіліся адначасова 

ў дзвюх дзяржавах – Расіі і Рэчы Паспалітай. 

Нельга не ўзгадаць вядомы на ўсю Беларусь 

бешанковіцкі кірмаш, куды з‟язджаліся купцы, 

дзелавыя людзі з Мінска, Брэста, Слуцка, 

Вільні, гарадоў Расіі і іншых замежных 

дзяржаў. Паводле другога падзелу Рэчы 

Паспалітай у 1793 годзе Бешанковічы 

поўнасцю адышлі да Расіі і ўвайшлі ў склад 

Лепельскага павета Полацкай, а з 1802 г. 

Віцебскай губерні. На пачатак першай сусвет-

най імперыялістычнай вайны ў Бешанковічах 

мелася 3 народныя вучылішчы, жаночая 

царкоўна-прыходская школа і яўрэйскае на-

роднае вучылішча. 

Мэта працы – выяўленне асаблівасцей 

мужчынскага іменніка Бешанковіцкага раѐна 

XIX стагоддзя. 

Матэрыял і метады. У якасці матэрыялу 

даследавання ўласных імѐнаў скарыстаны “Ин-

вентарь имения Бочейково помещика Стани-

слава Цехановецкого 05.06.1842” [6], выпісы з 

метрычных кніг за 1876–1916 гг. Полацкай 

Духоўнай Кансісторыі [7], “Метрические книги 

регистрации рождений, браков и смерти Вер-

ховской, Мартиновской, Низголовской, Стри-

жевской, Свечанской церквей Полоцкой Ду-

ховной Консистории” 1878 г.  

[8], “Книга о умерших Улльской церкви Ле-

пельского уезда (1909–1913 гг.)” [9], “Книга 

для записи брачных обысков 1867– 

1879 гг. (Обыскная книга Улянской Святой 

Преображенской церкви)”, якія захоўваюцца ў 

Нацыянальным гістарычным архіве Беларусі. У 

ходзе аналізу фактычнага матэрыялу 

выкарыстоўваліся метады лінгвістычнага 

апісання, параўнальна-супастаўляльны, эле-

менты арэальнага. 

Вынікі і іх абмеркаванне. У даследаваных 

крыніцах XIX стагоддзя зарэгістравана 186 улас-

ных імѐн (1006 фіксацый). У адрозненне ад 

сучаснасці, большую колькасць іменніка скла-

даюць мужчынскія намінацыі – 62% (116 імѐн – 

521 фіксацыя). Паводле даследавання на суад-

несенасць мужчынскіх і жаночых намінацый 

Бешанковіччыны, якое праводзілася ў  

2010 годзе, жаночыя імѐны пераважаюць над 

мужчынскімі (56 і 54% адпаведна). Малая 

колькасць жаночых антрапонімаў у XIX ст. 

тлумачыцца адсутнасцю ў той час у жанчын 

юрыдычных правоў, а адсюль і  фіксацый ў 

афіцыйных дакументах. Сярэдні каэфіцыент 

аднайменнасці (СКА – велічыня, роўная дзя-

ленню агульнага ліку носьбітаў на колькасць 

зафіксаваных імѐн дадзенага перыяду) на дас-

ледаванай тэрыторыі складае 4,5. Аналіз выка-

рыстання дазеных адзінак дазволіў вызначыць 

самыя папулярныя імѐны гэтага перыяду: Анд-

рей
1
 (10 носьбітаў), Василий (41), Григорий (17), 

Иван (44), Кондратий (9), Михаилъ (10), Павел 

(12), Симеон (20), Степан (20), Федор (16), 

Яков (17). Прыведзены рад антрапанімных 

адзінак часткова супадае з мужчынскімі 

намінацыямі гараджан Віцебска XVI– 

XVIII стагоддзяў: імѐны Андрей, Василий, Гри-

горий, Федор сустракаюцца і на даследаванай 

тэрыторыі, і ў іменніку гараджан Віцебска. 

Цікавым з‟яўляецца і супадзенне самага папу-

лярнага імені на абедзвюх тэрыторыях – Іван. 

Вядома, што з XVIII ст. да 1917 г. імѐны 

                                                 
1 Імѐны падаюцца ў арфаграфіі даследаванай архіўнай 
крыніцы. 

даваліся ў адпаведнасці з іменем святога, якога 

ўшаноўвала царква ў дзень нараджэння дзіця ці 

на працягу тыдня. Супадзенне частотнасці вы-

карыстання імя Іван на тэрыторыях 

Бешанковіччыны і горада Віцебска можна пат-

лумачыць яго частым ужываннем ў царкоўным 

календары – 97 разоў на год. Цікава, што ў  

XX стагоддзі прыярытэты змяняюцца, і імя Іван 

аддасць сваѐ першынство іншым імѐнам, а само 

нават не ўвойдзе ў першую дзясятку, прычым не 

толькі на Віцебшчыне, але і на іншых беларускіх 

тэрыторыях. Так, напрыклад, у антрапаніміі Го-

мельшчыны 50-х гг. XX стагоддзя сярод самых 

папулярных імѐн – Аляксандр, Валерый, Віктар, 

Мікалай, Сяргей, Уладзімір, імя Іван адсутнічае. 

Аднаразовым выкарыстаннем у намінатыўнай 

практыцы Бешанковіцкага раѐна канца XIX – 

пачатку XX стагоддзя характарызуюцца імѐны 

Агафон, Адам, Аксенъ, Владимир, Войтехъ, 

Варфоломей, Георгий, Гурий, Денис, Евсевий, 

Леонарий, Малахъ, Никодим, Онуфрий, Про-

хоръ, Спиридонъ, Тит, Фаддей, Фокий, Хари-

тон, Эдуард, Юрий. 

Мужчынская сістэма іменавання 

Бешанковіччыны XIX ст. характарызуецца 

вялікай разнастайнасцю і ўключае ў свой склад 

як кананічныя праваслаўныя і каталіцкія 

(96,6%), так і старажытныя славянскія імѐны 

(3,4%). “Калі да X стагоддзя славянскія імѐны 

былі адзіным сродкам ідэнтыфікацыі асобы, то 

пазней – у XV–XVIII стст. – пры захаванні гра-

матычнай структуры змяняюцца ўмовы надан-

ня іх, функцыі і характар функцыянавання” [2, 

с. 4]. Як слушна заўважыў акадэмік  

М.В. Бірыла, пасля распаўсюджання 

хрысціянства з цягам часу славянскія імѐны 

служылі для “другаснай” ідэнтыфікацыі асобы 

і з кожным стагоддзем усѐ радзей і радзей 

саступалі месца хрысціянскім імѐнам. На дас-

ледаванай тэрыторыі група славянскіх імѐн 

прадстаўлена чатырма намінацыямі: Борис, 

Воддзя, Войтехъ, Владимир. Нягледзячы на 

працэс выцяснення славянскіх антрапонімаў 

кананічнымі іменаваннямі ў той час, у 

бешанковіцкім інвентары імя Борис з‟яўляецца 

частым і займае трынаццатую пазіцыю па 

ўжывальнасці.  

Асноўную масу мужчынскага іменніка скла-

даюць антрапонімы неславянскага паходжання, 

сярод якіх першае па колькасці месца займаюць 

намінацыі грэчаскай этымалогіі (56% –  

287 фіксацый): Авсей, Агафон, Аксенъ, Анисим, 

Антонъ, Александр, Андрей, Алексей, Артемъ, 

Афанасий, Василий, Георгий, Григорий, Герасим, 

Дмитрий (Зимирий), Денис, Дорофей, Демьянъ, 

Демидъ, Дионисий, Евстафий, Евсевий, Евфими 

(Яхимъ), Емельян (Амельян), Ермолай, Евдоким 

(Авдокимъ), Исидор (Сидар, Изидор, Осидар), 

Кирилл, Киприян (Куприянъ), Кузьма, Кондра-

тий, Карп, Лука (Лукаш), Леонарий, Макаръ, 

Мирон, Мина, Марк, Нестер (Нестор), Николай, 

Никифор, Никодимъ, Никита, Онуфрий, Про-

коп, Порфирий, Парфенъ, Петр, Пахомъ, Про-

хоръ, Радивонъ, Созон, Спиридон, Севастьян, 

Сафонъ, Степан (Стефан), Трофимъ (Атра-

фимъ), Тарасий (Тарас), Тимофей, Федор (Фе-

дот, Феодор), Филлип, Фокий (Фока), Филлимон 

(Халимон), Харитон. 

Па словах П.М. Шпілеўскага, імя Змит-

церъ, Димитрий лічыцца “символом хитро-

сти, и потому оно не въ большом ходу у бе-

лорусцевъ” [2, с. 29]. З такімі вынікамі дас-

ледчыка не стасуюцца нашы дадзеныя: у 

іменніку канца XIX – пачатку XX стагоддзя 

імя Дзмітрый сустракаецца даволі часта.  

Другое месца належыць імѐнам яўрэйскага 

паходжання – 24% (158 фіксацый). Да самых 

ужывальных намінацый адносяцца імѐны ты-

пу Иван (Иоаннъ, Янка), Симеон (Семен, Сы-

мон), Яков (Яковъ-Аполлинарий). 

На трэцім месцы – лацінскія імѐны (14%): 

Венедикт, Викентий, Дементий, Игнатий, 

Константин, Корней, Лаврентий, Леонъ, 

Максим, Мартинъ, Павел (самае папулярнае 

імя – 12 фіксацый), Роман, Сергей, Титъ, Те-

рентий, Юстинъ.  

Найменшую частку мужчынскага 

антрапанімікону складаюць старажытна-

германскія намінацыі 3%: Людвигъ, Франц, 

Эдуард. 

Аналіз іменніка Бешанковіччыны канца 

XIX – пачатку XX стагоддзя дазваляе 

заўважыць, што ўжыванне некаторых 

антрапонімаў абмежавана тэрытарыяльна. 

Намінацыі тыпу Агафон, Созон, Харитон су-

стракаюцца толькі на тэрыторыі сучаснага 

населенага пункта Ула.  

“Адпавядаючы агульнай тэндэнцыі склад-

вання трох‟яруснай асабовайменнай мадэлі 

называння ў рускіх і ўкраінцаў, беларуская 

антрапанімная сістэма ў працэсе гістарычнай 

эвалюцыі выявіла свае асаблівасці як у 

адносінах структуры, так і ў адносінах 

словаўтваральных сродкаў” [3, с. 46]. У 

сувязі з гістарычнымі падзеямі, уваходжан-

нем даследуемай тэрыторыі ў склад дзвюх 

дзяржаў сістэма іменавання даволі разнас-

тайная і ўключае розныя варыянты імѐнаў: 

Апанасъ – Афанасий, Меньямин – Вениамин, 

Захарий – Захар, Масей – Моисей і г.д. 

На аснове дадатковага словаўтваральнага 

аналізу вызначаны асобныя групы мужчынскіх 

намінацый, якія класіфікуюцца па наступных 

флексіях: 

- імѐны, якія ўзыходзяць да традыцыйна-

царкоўных на -ий: Ананий, Афанасий, Василий, 

Викентий, Георгий, Григорий, Гурий, Зимирий 

< Дмитрий, Дементий, Евфимий < Ефим, За-

харий, Игнатий, Кондратий, Лаврентий, Лео-

нарий < Леонтий, Онуфрий, Порфирий, Саве-

лий, Терентий; 

- імѐны, якія ўзыходзяць да традыцыйна-

царкоўных на -ей: Авдей, Алексей, Андрей, 

Варфоломей, Дорофей, Корней < Корнилий, 

Моисей, Сергей, Тимофей, Фадей; 

- імѐны, якія ўзыходзяць да традыцыйна-

царкоўных на -ай: Ермолай, Николай; 

- імѐны, утвораныя пры дапамозе канцаво-

га -ан/-ян: Демьянъ, Емельян, Киприян, Кипри-

ян <Куприян, Севастьян, Стефан < Степан. 

Час функцыянавання антрапонімаў, 

гістарычныя падзеі  ўздзейнічалі на намінацыі, 

у выніку чаго яны падвергліся фанетычным і 

марфалагічным зменам, што знайшло адлюс-

траванне на даследаванай тэрыторыі. З фане-

тычных змен бешанковіцкаму інвентару 

ўласцівыя:  

1. Замена пачатковага /е/ на /о/ і /а/: Яхимъ 

← Ефим ← Ефимий, Амельян ← Емельян, Ав-

докимъ ← Евдоким. 

2. Замена /у/ на /и/: Киприян ← Куприян. 

3. Замена /и/ на /ы/: Давыд ← Давид. 

4. Замена /о/ на /а/ у канцы слова: Данила ← 

Данило. 

5. Субстытуцыя  /ф/ на /п/, /х/: Стефан ← 

Степан, Халимон ← Филимон. 

6. Замена /м/ на /в/: Меньямин ← Веньямин. 

7. Замена /з/ на /с/: Изидор ← Исидор. 

8. Спрашчэнне груп галосных: 

/иил/ → /ил/: Гаврила ← Гавриил; 

/иоа/ → /а/, /и/: Яким ← Иоаким; Иоанн ← 

Иван; 

/ео/ → /о/: Семен ← Симеон; 

/ио/ → /а/: Масей ← Моисей. 

9. Спрашчэнне груп зычных: 

/вф/ → /ф/: Ефимий ← Евфимий;  

/вк/ → /к/: Аксентий ← Авксентий. 

10. Страта пачатковага /о/ у пачатку слова 

перад збегам зычных: Атрафимъ ← Трофим. 

Да марфалагічных змен адносяцца:  

1. Страта канцавога склада -ий: Антон 

←Антоний, Игнат ← Игнатий, Захар ← За-

харий, Малах ← Малахий, Софон ← Софо-

ний, Тарас ← Тарасий. 

2. Замена спалучэння /ил/ на канцы сло-

ва на /а/: Гаврила ← Гавриил; Кирила ← Ки-

риил. 

У выніку дзеяння пералічаных вышэй фане-

тычна-марфалагічных змен на тэрыторыі 

Беларусі склалася своеасаблівая антрапанімная 

сістэма, якая ўключае як размоўна-бытавыя 

формы імѐн, так і традыцыйна-царкоўныя. Дад-

зеныя формы іменавання складаюць свой канг-

ламерат, які значна адрозніваецца ад іншых, бо, 

па словах А.А. Лукашанца, менавіта ў мясцо-

вых мікрасістэмах у найбольшай ступені 

захоўваюцца традыцыйныя найменні [4, с. 89]. 

Заключэнне. У выніку даследавання 

мужчынскага іменніка Бешанковіччыны  

XIX стагоддзя зафіксавана 116 антра-

панімных адзінак. Рэестр папулярных імѐн 

часткова супадае з мужчынскімі намінацыямі 

гараджан Віцебска XVI–XVIII стагоддзяў. 

Выяўлена, што на фарміраванне мясцовага 

антрапанімікону аказаў уплыў праваслаўны 

каляндар. З боку этымалогіі асноўны пласт 

складаюць найменні неславянскага паход-

жання: грэчаскія, старажытнаяўрэйскія і 

лацінскія. 

Словаўтваральны аналіз паказаў, што най-

больш пашыранай формай ужывання імѐн 

была традыцыйна-царкоўная. З большай пе-

равагай інвентар падвергнуўся фанетычным 

зменам. Варыянтнасць форм мужчынскіх 

намінацый гаворыць аб тым, што і ў  

XIX стагоддзі не сфарміраваліся 

арфаграфічныя нормы фіксацыі імѐн. 

